
Co reglamentescha il Vallais la vita cun duas linguas?
Ils Vallesans han reglas pli severas ch’il Grischun

DA CLAUDIA CADRUVI / ANR

■ Ina terza dals Vallesans discurra
tudestg. Duas terzas discurran fran-
zos. Difficultads datti paucas tranter
las duas communitads linguisticas.
Ins viva plitost in sper l’auter che in
cun l’auter. Ils 17 da zercladur decida il
pievel grischun sch’el vul ina lescha da
linguas u betg. 

L’anr ha perquai guardà co ch’il
chantun Berna ed il chantun Friburg
(LQ dals 4 e 5 d’avrigl) reglan la convi-
venza da burgais da lingua franzosa e tu-
destga. Oz vegn il chantun Vallais vid-
londer. 

La Raspille è in pitschen flum tran-
ter las duas vischnancas Sierre e Sal-
gesch. Quest flum che sbucca en la
Rhône marca il cunfin tranter il Vallais
tudestg ed il Vallais franzos.

Il derschader 
sto savair franzos e tudestg

Il Vallais n’ha nagina lescha da linguas.
Ma las singulas prescripziuns ch’il chan-
tun Vallais ha pertutgant il tudestg ed il
franzos van pli lunsch che la lescha da
linguas grischuna.

En la constituziun vallesana stat scrit
ch’il tudestg e franzos èn da medema va-
lur (gleichwertig), ed i vala il princip dal
medem dretg (gleichberechtigt).

Perquai èsi mo logic che la constitu-
ziun vallesana prescriva era ch’ils derscha-
ders da la dretgira chantunala ston avair
enconuschientscha dad omaduas linguas.

Ina tala prescripziun n’exista betg en
la lescha da linguas grischuna. Lezza lu-
bescha als derschaders chantunals da
«s’exprimer en la lingua uffiziala da lur
tscherna». Sch’insatgi che stat avant dre-
tgira na chapescha betg il derschader, ha

el – tenor la nova lescha da linguas gri-
schuna – il dretg da pretender ina trans-
laziun.

In parlament biling
Ils deputads vallesans pon discurrer min-
tgin sia atgna lingua en il parlament. Las
tractativas vegnan translatadas simultan.
Era tut il material en scrit – leschas, mes-
sadis, postulats etc. – exista en omaduas
linguas. Il sulet che na vegn betg transla-
tà è il protocol da las tractativas. Lez vegn
scrit be en la lingua originala dals oraturs
senza aschuntar translaziuns.

Tenor la nova lescha da linguas aves-
san er ils deputads grischuns il dretg da
far lur pleds gist tenor giavisch en ina da
las trais linguas uffizialas. Ma ina transla-
ziun simultana na vegn betg purschida en
il cussegl grond a Cuira. Uschia vegnan
ils deputads rumantschs e talians er en il

futur a far lur pleds en tudestg e duvrar la
lingua materna sulet per intginas flosclas.

Mintga departament ha in translatur
En l’administraziun chantunala dal Val-
lais vala il princip: Sch’insatgi vul insatge
da l’administraziun, duess el u ella vegnir
servì en sia atgna lingua. Ins mettia pai-
sa che quest princip vegnia resguardà, di
René Minnig, giurist tar la chanzlia stata-
la vallesana.

Ma sin dumonda da l’anr, sche quest
princip funcziunia propi adina, conceda
Minnig: «Insatgi che discurra franzos, sur-
vegn pli tgunsch ina resposta franzosa d’in
funcziunari tudestg ch’il cuntrari.» 

La minoritad tudestga è perquai pli fle-
xibla e pli svelt pronta da midar lingua e
da discurrer franzos. Sch’i dat dentant tut-
tina problems da communicaziun, lura
hai en mintga departament anc in trans-

latur che po gidar. Existan er problems
tranter las duas communitads linguisticas
en il Vallais? Ils ultims onns hajan ils Fran-
zos ed ils Tudestgs plitost vivì in sper l’au-
ter che in cun l’auter, remartga Minnig.
Perquai n’existian er naginas tensiuns.

Buca «griffig» avunda 
La pps giuvna ei sefatschentada cun la lescha da lungatgs

DAD ANDREAS CADONAU

■ Ils giuvens dalla Partida populara
ein s’exprimi encunter la lescha da
lungatgs per il cantun Grischun. Els
vulan, tenor in da lur exponents, en-
stagl quella lescha enzatgei che «fa il
griffen». Ella discussiun che pertucca la
lescha da lungatgs per il cantun Gri-
schun che vegn en votaziun ils 17 da
zercladur dattan tut ils adversaris ella
medema crena. Els han secapescha, e
quei puntueschan tuts cuntinuada-
mein, insumma nuot encunter ro-
montsch e Romontschs. Per l’autra se-
pendan els vid la stipulaziun ella lescha
concernent ils 40 pertschien dalla po-
pulaziun romontscha che vala per
ch’ina vischnaunca sa aunc vegnir attri-
buida agl intschess romontsch. Era la
pps giuvna suna la medema posauna ed
il representant dalla partida Urs Dome-
nig ha aunc stipulau in pèr ulteriuras re-
salvas enviers la lescha da lungatgs. El ei
digl avis che la lescha da lungatgs impe-
deschi allas vischnauncas romontschas
dad eleger suprastontas ni suprastonts
da lieunga tudestga e las communica-
ziuns intercommunalas astgien succe-
der sulet per rumantsch grischun. Nua
ch’ils artechels corrispundents secattan
ella lescha da lungatgs ha el denton bu-
ca saviu indicar. Quei ei era buca da far
curvien pertgei tals artechels ein inexi-
stents.

Sentupada el saloon
Al votum encunter la lescha da lungatgs
ein ils exponents dalla pps giuvna vegni
duront la fin dalla jamna passada el sa-
loon San Jon ella vischinonza da Scuol.
Leu ein ils candidats dalla gliesta giuvna
dalla pps s’entupai per sepreparar sin las
elecziuns digl atun. Els ein sescuntrai e
han retschiert buns cussegls dil cusseglier
guvernativ Hansjörg Trachsel, dil cusse-
glier dils stans Christoffel Brändli e han
tschenau cun il deputau e president com-
munal da Scuol, Jon Domenic Parolini.
La decisiun enviers la lescha da lungatgs
ei buca vegnida prida dad ina radunon-
za dalla pps giuvna, mobein dils presents
e dad entgins meinis ch’ein arrivai per e-
mail. Quei ha il suprastont dalla pps
giuvna Urs Domenig fatg a saver. El ha
menziunau ch’in tal agir seigi buca regla
tier la pps giuvna, mo era buc in’exep-
ziun. Cun ils politichers envidai hagien
ins era discurriu davart la lescha da lun-
gatgs. Silmeins cun dus, numnadamein
cun il cusseglier guvernativ Hansjörg
Trachsel che hagi presentau la vesta dal-
la regenza en caussa e cun Jon Domenic
Parolini ch’ei commember dil comite
pro lescha da lungatgs. 

Deplorescha il na dils giuvens
E Jon Domenic Parolini deplorescha
fetg il na dalla pps giuvna. El sez sustegn
cumpleinamein la lescha da lungatgs
che vegn en votaziun. Quei pertucca era
la regla da 40 pertschien ch’il cussegl
grond ha acceptau. Il president com-
munal da Scuol ha fatg persenn che
quella regla vegni duvrada per far oppo-
siziun encunter la lescha, quei era sch’el-
la seigi facticamein buca da tala impur-
tonza. Ei seigi beinduras buca sempel da
declarar ch’in schurmetg da minoritads
basegni ulteriurs instruments che sei-
gien buc adina declarabels cun ils in-
struments democratics enconuschents.
Per Jon Domenic Parolini ei la lescha
che vegn en votaziun ina buna solu-
ziun, digna da vegnir sustenida. Che la
decisiun dalla pps giuvna savessi esser in
indeci per la decisiun dalla pps gronda
en connex cun la lescha da lungatgs ei
era per Jon Domenic Parolini pusseivel.
La radunonza da delegai dalla Partida
populara grischuna decida il matg la pa-
rola pertuccont la lescha da lungatgs
cantunala. Il president communal da
Scuol appartegn a quella partida ed el
vesa bein che la pps savessi proponer da
gir na alla lescha da lungatgs. Empau era
per motivs tactics en vesta dallas elec-
ziuns parlamentaras digl atun che vegn. 

Midau cassacca
Che la pps giuvna ha schau intimar da
quella vesta en sia decisiun enviers la le-
scha da lungatgs ha Urs Domenig con-
firmau. Gia han entgins exponents dal-
la pps che han aunc susteniu la lescha
da lungatgs el cussegl grond midau cas-
sacca e s’exponan uss encunter la lescha.
Jon Domenic Parolini da sia vart ha bu-
ca vuliu commentar igl agir da ses col-
legas da partida. La radunonza da dele-
gai dalla pps vegn buc a decider en tut-
ta tgeuadad sia parola per la votaziun
cantunala dils 17 da zercladur sco la pps
giuvna. 

La Lia Rumantscha ei envidada da
prender posiziun e render attent als
facts dalla lescha. Sche ulteriurs expo-
nents dalla pps prendan posiziun a fa-
vur dalla lescha da lungatgs ed alla fin
finala a favur dalla trilinguitad grischu-
na vegn ins a veser. Segir vegnan ins a
puntuar repetidamein da haver nuot-
zun enviers ils Romontschs. Ins vegn a
render attent che la trilinguitad seigi da
grond avantatg per il cantun Grischun
e ch’ins havessi nuotzun enviers la le-
scha da lungatgs sche quella sligiaziun
da 40 pertschien fussi buc avon maun.
Tgei cletg che quella noziun ha anflau
la via ella lescha. Nua schiglioc era po-
mai ir per ils cunterarguments?

In sez guvernativ
tutga a la minoritad
La minoritad vallesana ha anc in
ulteriur dretg: numnadamain in
sez en la regenza. Da preschent
occupescha il Vallais sura schi-
zunt dus da tschintg sezs. In sez è
dentant il minimum che la con-
stituziun vallesana garantescha a
sia minoritad tudestga.

«Betg fimar è oz en trend»
Poschiavo: Radunanza da delegos Gastro Grischun

DA GION NUTEGN STGIER / ANR

■ Igls ustiers duessan survagneir su-
stign per la realisaziun digl scumond
da fimar. La liberalisaziun dalla le-
scha d’ustareias ò betg angal purto
segns positivs igls davos diesch
onns. Cun en nov concept da promo-
ziun ins vot gudagner daple persu-
ngas giovnas per la gastronomia. An
general vogl anse cun la gastronomia
grischuna. Glindesde passo ò Poschia-
vo purschia tetg agls ustiers digl Gri-
schun. Aposta per la radunanza da de-
legos da Gastro Grischun sa preschen-
tava la vischnanca an vistgia da festa.
Igls delegos dallas secziuns d’ustiers èn
pero betg nias a Poschiavo per far festa,
ma pitost per discorrer digls problems
tgi la gastronomia grischuna ò. Gastro
Grischun è l’uniun tetgala digls ustiers
ed ò 19 secziuns cun total 1130 com-
members. Parsoura cantunal digls
ustiers è Andy Abplanalp ed administra-
tour è Fluregn Fravi. La «bunga olma» è
Georgette Dedual ed er chella tgi ò igls
blers contacts cun igls commembers da
Gastro Grischun. Alla 93avla radunan-
za da delegos èn cumpareidas bleras per-
sungas dallas instanzas politicas e
dall’economia. 

Migliurar la qualitad
Scu ancunaschaint fiss Gastro Grischun
pitost sto per en scumond da fimar to-

tal. Andy Abplanalp, igl parsoura can-
tunal digls ustiers, ò alloura er detg aint
igl sies rapport annual tgi ossa seia da
far igl migler or da chella decisiun digl
parlamaint. La soluziun seia bagn betg
igl mellen digl ov e surtot pi gronds pro-
blems vei el per ustareias pi pitschnas tgi
son betg metter an disposiziun en schi
numno «fumoir». El chinta er cun pi
pac stgamgiamaint durant la fasa da 
realisaziun digl scumond da fimar. Er
igls ustiers vegian dad eir cun igls trends
e betg fimar seia igl mument la gronda
tendenza. La concurrenza sen la fiera
seia fitg deira, ò detg igl ustier dad 
Arosa e per aveir venavant success do-
vrigl en migliuramaint dalla qualitad
ainten las ustareias grischunas. Cò vei
Andy Abplanalp anc en grond poten-
zial per porscher agl giast products ex-
quisits. 

Venavant nign curs d’ustiers
Igl 1997 è neida liberalisada la lescha
d’ustareias ed oz ins dastga far ena bi-
lantscha siva diesch onns. Cun dismet-
ter igl curs d’ustiers è pero betg sto fatg
tot, mabagn è sa musso tgi blers ustiers
novs on bler mengia paca cunaschien-
tscha chegl tgi pertotga la lescha da
victualias e surtot la igiena. La liberali-
saziun dalla lescha d’ustareias vegia tot
oter tgi sa cumprovo e tuttegna seia
Gastro Grischun venavant betg persiva
d’introdueir puspe igl curs d’ustiers.

Ainten igls proxims dus onns prevei
Gastro Grischun en nov concept per
promover igls mastiers dalla gastrono-
mia. L’acziun vign surtot fatga ainten
las scolas e per l’acziun da promoziun
metta l’uniun tetgala an disposiziun
150 000 francs. 

Nigns costs d’investiziun
Florian Hew, igl directour da Gastro
Suisse, ò detg tgi schi mintga cantun ve-
gia ena atgna lescha pertutgont igl scu-
mond da fimar seia chegl tot oter tgi
bung pigl turissem svizzer. La presiden-
ta digl cunsegl grond Agathe Bühler ò ap-
pelo igls ustiers da neir cun lour gia-
veischs tar las instanzas politicas. La don-
na dalla Purtenza ò er ludo la qualitad
dalla gastronomia grischuna e la scola-
ziun digls divers mastiers gastronomics.
Martin Schmid, igl president dalla regen-
za grischuna, ò detg tg’ins vegia sa do fa-
deia da cattar ena soluziun cuntantevla
per tots cun igl scumond da fimar an
chella furma. La lescha seia per schur-
marger igls betg fimaders e betg cunter
igls fimaders. La soluziun seia fitg libera-
la cun pudeir fimar ainten en local sepa-
ro, betg d’aveir ena ventilaziun e cun
betg aveir da paer igl ustier en castei schi
vign fimo, ò accentuo igl pi ot ustier digl
Grischun. Martin Schmid ò er ampur-
mess da sustigneir igls ustiers an tots gros
chegl tgi pertotga la realisaziun digl scu-
mond da fimar.

Dalla parteida alla radunanza da delegos da Gastro Grischun èn er stos Martin Schmid, cunsiglier guvernativ, Agate Bühler, presiden-
ta digl cunsegl grond e Florian Hew, directour Gastro Suisse (da san.). FOTO G. N. STGIER

